Astudiaeth Achos 3
Dechrau’n Deg (Rhiantu)
Wedi gweithio gyda’r teulu o fis Ebrill 2021 tan Awst 2025.

Cyfeiriwyd y teulu i’r Tîm Teulu yn dilyn genedigaeth eu plentyn yn 32 wythnos yn ystod y cyfnod beichiogrwydd, gyda nifer o bryderon iechyd dechreuol. Yn ystod y cyfnod atgyfeirio, nid oedd lefel y gefnogaeth oedd ei angen yn glir.

Wrth i’r plentyn dyfu, daeth yn amlwg fod ganddo sawl cyflwr iechyd, yn cynnwys Anhwylder Sbectrwm Awtistiaeth (ASA), sy’n gofyn am sawl ymyrraeth feddygol. Wrth ddechrau gweithio gyda’r teulu, roedd rhaid i mi fynychu apwyntiadau iechyd gyda’r fam a’r plentyn a darparu sesiynau chwarae yn y cartref er mwyn cefnogi datblygiad y plentyn.

Pan roedd y teulu’n wynebu dod yn ddigartref ar ôl derbyn hysbysiad gan eu landlord, cysylltais â Thîm Digartrefedd yr Awdurdod Lleol. Nid oedd y cynnig llety gwreiddiol yn addas, oherwydd roedd rhaid symud i westy pell. Oherwydd cymhlethdodau anghenion y plentyn, diffyg trafnidiaeth i’r teulu a maint y teulu (11 plentyn), eiriolais ar eu rhan i sicrhau bod eu hanghenion yn cael eu bodloni. O ganlyniad, roedd rhaid iddynt fyw dros dro mewn llety addas a rennir, oedd yn galluogi’r plentyn i fynd i’r feddygfa a’r fferyllfa, sicrhau bod y brodyr a’r chwiorydd yn aros yn yr ysgol a bod y fam yn cael bod yn agos at bobl oedd yn ei chefnogi. Llwyddodd yr Adran Dai i gael cartref ar gyfer y teulu yn y gymuned leol, gan warchod eu cysylltiadau cymdeithasol a gyda’u teulu.

Wrth weithio gyda’r teulu, roedd y fam hefyd yn wynebu heriau gyda chludiant i’r ysbyty. I ddechrau, cafodd hawl i deithio dim ond gyda’i phlentyn, heb gefnogaeth ychwanegol. Fodd bynnag, oherwydd anghenion dwys y plentyn, roedd yn wynebu gofid wrth deithio yn y car, ond roedd rhaid iddo ymweld â’r ysbyty yn aml gan gynnwys Alder Hey yn Lerpwl, ac felly roedd y fam angen cefnogaeth emosiynol ac ymarferol gan aelod o’r teulu. Gweithiais gyfochr â’r Arweinydd Profiad Claf Rhanbarthol yn y Bwrdd Iechyd lleol, a gytunodd ar drefniadau oedd yn caniatáu i aelod o’r teulu fynd gyda’r fam a’r plentyn i apwyntiadau ysbyty.  Ymhellach at hyn, gwnaeth yr Arweinydd Rhanbarthol hwyluso’r gefnogaeth gan y Tîm Nyrsio Plant Cymunedol, oedd yn gweithredu fel cyswllt rhwng yr ysbyty lleol ac Alder Hey, Lerpwl. Gwnaeth hyn wella cyfathrebu rhwng y timau gwahanol oedd ynghlwm â gofal y plentyn, lleihau rhwystredigaeth y fam a sicrhau ei bod yn fwy ymwybodol o bopeth.

Er bod y plentyn yn parhau i brofi heriau iechyd sylweddol ac nad yw’n cyfathrebu fawr, mae’r gefnogaeth barhaus gan Dechrau’n Deg wedi galluogi’r fam i deimlo bod rhywun yn gwrando arni, ei bod yn cael ei chefnogi ac yn hyderus i reoli gofal ei phlentyn. 

Wrth ddod â fy amser gyda’r teulu i ben fis Awst, mynegodd y fam ei gwerthfawrogiad, gan ddweud: “Diolch am bopeth rydych chi wedi’i wneud i ni fel teulu ac ar gyfer fy mhlentyn, ac am fod yno i mi bob amser pan rwyf angen rhywbeth. Ti’n berson gwych fydd bob tro’n arbennig i ni ac yn rhan o fywyd fy mhlentyn.”


Astudiaeth Achos 4
Dechrau’n Deg (SLC - Llafaredd, Iaith a Chyfathrebu).
Crynodeb o gefndir yr achos
· Mae Gweithiwr Teulu Dechrau’n Deg wedi gweithio gyda’r teulu ers Tachwedd 2023. Nid oedd gan y plentyn unrhyw iaith yn ystod ei apwyntiad 15 mis.
· Roedd y rhieni’n ei chael hi’n anodd rhoi amser i’r plentyn am eu bod yn gweithio sifftiau gwahanol.
· Cafodd y plentyn ei atgyfeirio gan y gweithiwr iechyd am gymorth lleferydd ac iaith ar ôl cael sgôr “WellComm” isel yn ystod gwiriad 15 mis.

Yr heriau
Roedd y rhieni’n bryderus am y diffyg iaith a’r cyfathrebu dieiriau. Nid yw’r plentyn yn pwyntio at unrhyw beth nac yn deall cyfarwyddiadau syml. 

Pa gefnogaeth a dderbyniwyd, a sut wnaethon nhw fanteisio ar y gefnogaeth
Mae’r Gweithiwr Chwarae a gafodd ei benodi i’r achos wedi cwblhau dau becyn chwarae a hanner pecyn iaith cyn i’r plentyn ddechrau mewn lleoliad gofal plant. Cynhaliwyd ymweliadau’n bennaf yn wythnosol, gan osod targedau rhwng bob sesiwn. Rhoddwyd pamffledi i’r teulu a syniadau. Gwnaethom weithio fel tîm ar feysydd datblygu gwahanol. Roedd y canlyniad yn gadarnhaol. Sgôr “WellComm” wedi gwella, ac erbyn diwedd yr ail becyn roedd y plentyn yn dweud geiriau ac yn defnyddio arwyddion, megis pwyntio ac ati, a gallai hefyd ddilyn cyfarwyddiadau syml. Cafwyd adborth cadarnhaol gan y rhieni, gan ddweud nad oeddynt yn coelio’r newid yn y plentyn a’u bod yn gwerthfawrogi’r gefnogaeth. Gwnaethant ddweud bod y gweithiwr chwarae wedi bod yn wych gyda’r teulu a’u bod yn gwerthfawrogi’r gefnogaeth a’r help maen nhw wedi’i dderbyn. 

Y gwahaniaeth ar ôl derbyn cefnogaeth
Mae’r plentyn bellach yn gallu pwyntio at bethau, ac ni fydd wedi gallu gwneud hynny o’r blaen. Mae’r rhieni’n teimlo’n fwy hyderus gyda’r hyn mae’n rhaid iddyn nhw ei wneud. Mae’r sgôr “WellComm” wedi gwella. Aeth y rhieni ymlaen i gwblhau 3 phecyn am eu bod mor hapus gyda phethau. Gwnaeth y Gweithiwr Chwarae weithio gyda’r teulu am 10 mis. Roedden nhw’n hapus gyda’r gefnogaeth ac yn gweld y gwahaniaeth yn natblygiad eu plentyn. Mae’r teulu wedi bod mor ddiolchgar am y gefnogaeth ac yn dweud ei fod wedi eu helpu nhw i sylweddoli ar bwysigrwydd chwarae. Maen nhw’n credu bod y cyfan wedi rhoi hwb iddo cyn dechrau mewn lleoliad gofal plant.  



Astudiaeth Achos 5
Teuluoedd yn Gyntaf - Gwasanaeth Llesiant Emosiynol (GWEITHREDU DROS BLANT)
Cafodd Molly ei cyfeirio i’n gwasanaeth er mwyn ei helpu i newid i leoliad newydd, ar ôl i’r lleoliad hirdymor dorri i lawr.  Cafodd Molly ei rhoi mewn gofal pan oedd yn dair oed. Daeth y gwasanaethau plant yn ymwybodol o Molly a’i theulu oherwydd roedd mam Molly yn brwydo â dibyniaeth ac mewn perthnasau gwael, oedd yn cynnwys trais domestig. 

O ganlyniad, profodd Molly sawl profiad niweidiol yn ystod plentyndod ac roedd yn cael trafferth ffurfio a chynnal perthnasau. Pan gafodd Molly ei hatgyfeirio i’r gwasanaeth gyntaf, roedd ei Gweithiwr Cymdeithasol a’i gofalwr maeth yn poeni na fyddai’n ymwneud â’r gefnogaeth; roeddynt yn poeni na fyddai’n gallu meithrin perthynas hyderus gyda gweithwyr proffesiynol. 

Cyn y symudodd Molly i’w chartref newydd, cynhaliwyd cyfarfodydd ymgynghori gyda’r gofalwr maeth hirdymor i helpu i gefnogi eu gallu i reoli sgyrsiau gonest ac iach mewn perthynas â Molly yn symud i leoliad newydd. Paratowyd cynllun trawsnewid oedd yn helpu Molly i ddeall pam ei bod yn symud i gartref maeth newydd yn well. Roedd y cynllun hefyd yn amlygu pwysigrwydd dod a phethau i ben a newid, ac roedd yn pwysleisio sut mae dod a pethau i ben yr un mor bwysig a chroesawu pobl ifanc. Cafodd Molly gyfle i rannu ei barn a’i dymuniadau wrth baratoi’r cynllun. Gofynnodd Molly os allai barhau i fod mewn cysylltiad â’i gofalwr maeth hirdymor. Mae Molly’n parhau i weld ei gofalwr maeth blaenorol unwaith bob deufis. Mae hyn wedi dangos i Molly bod gwerth mewn cadw perthnasau. 

Pan ddechreuodd y gwaith clinigol uniongyrchol, teimlwyd ei bod yn well delio â sesiynau mewn ffordd hyblyg a chreadigol. Roedd Molly eisiau i’r sesiynau gymryd rhan yn y gymuned, a dewisodd sesiynau ‘cerdded a sgwrsio.’ Roedd ganddi hawl dewis ble i gynnal y sesiynau, yn bennaf ar y traeth neu’r arfordir oedd yn agos i’w chartref newydd. 

Gofynnwyd i Molly feddwl am yr hyn o’i chwmpas. Roedd hyn yn cynnwys cregyn ar y traeth a siapiau a synau’r tonnau. Gyda’n gilydd, gwnaethom ddefnyddio’r amgylchedd i feddwl am deimladau ac emosiynau. Defnyddiwyd elfennau fel symudiadau a gweadeddau i hwyluso profiadau yn cynnwys chwarae blêr oherwydd roedd bylchau yn ei datblygiad. 

Dechreuodd Molly ddeall ei bod yn gallu ymddiried y broses therapiwtig. Roedd yn gyfforddus i siarad am ei theimladau, am y tro cyntaf mewn sawl ffordd. Cyflwynwyd y cysyniad o rhyngoddrycholdeb, lle bydd dau neu ragor o unigolion yn rhannu cyflwr goddrychol, i’r sesiynau i helpu Molly deimlo ei bod yn cael ei chefnogi i dyfu a gwella. Gwnaeth perthynas rhyngoddrychol helpu i feithrin hyder rhwng y therapydd a Molly, a dangosodd hyn i Molly fod gweithwyr proffesiynol yn gallu bod yn ddibynadwy a chyson. 

Cymerodd Molly ran mewn cyfanswm o 10 sesiwn. Yn ystod y cyfnod hwn, gwnaeth presenoldeb Molly yn yr ysgol wella ac roedd yn gallu meithrin cysylltiad cadarn gyda’r darparwr gofal newydd. Roedd therapi yn helpu Molly i deimlo’n ddiogel a delio gyda theimladau heriol oedd yn gysylltiedig â’i gorffennol, yn ogystal a’i amgylchiadau presennol. Roedd cael amgylchedd naturiol ac ystyriol yn rhoi’r rhyddid i Molly fynegi hi ei hun, bod yn blentyn ifanc eto a gwneud camgymeriadau heb oblygiadau a chael ei barnu. 

Heb gefnogaeth therapi. A hithau’n oedolyn, mae Molly wedi ei chael hi’n anodd i ffurfio perthnasau. Drwy’r gwasanaeth therapiwtig, roedd Molly yn gallu gwneud ei phenderfyniadau ei hun. Roedd Molly yn gwerthfawrogi ac yn ymddiried yn y berthynas roedd wedi ei sefydli gyda’i therapydd, ac mae’n parhau i gymryd rhan mewn sesiynau cerdded a sgwrsio gyda’r darparwr gofal. 

Adborth:
“Mae Molly’n edrych ymlaen at ei sesiynau ‘cerdded a sgwrsio’ bob wythnos. Ni allaf gredu pa mor dda mae wedi gweithio gyda chi”. Gofalwr maeth
“Diolch am ddangos ffyrdd gwahanol o siarad am fy nheimladau”.  Molly
[image: A person's feet standing in foamy water

AI-generated content may be incorrect.]“Fy hoff ran oedd pan wnaethon ni ddefnyddio’r cregyn i ddisgrifio nad oes neb yn berffaith. Mae rhai ohonom yn finiog ar yr ymylon.  Rwy’n deall nawr mai’r rheswm am hyn yw poeth rydyn ni wedi bod drwyddo.  Fel pan mae’r tonnau’n taro yn erbyn y cregyn ac yn newid eu siâp – mae hyn fel pan oeddwn i’n byw adra ac roedd pethau’n anodd Mae hynny wedi newid fy siâp”. Molly

Astudiaeth Achos 6
Teuluoedd yn Gyntaf - Gwasanaeth Llesiant Emosiynol (GWEITHREDU DROS BLANT)
Gwybodaeth am yr Atgyfeiriad:
Mae CS yn fachgen 7 mlwydd oed. Cafodd ei gyfeirio i Brosiect Llesiant Teuluoedd Ynys Môn gan yr Hwb Cymorth Cynnar ar ôl i’w ysgol, a’i deulu, fynegi pryderon am ei lesiant emosiynol.  Gartref, roedd CS yn cael cyfnodau emosiynol dwys; weithiau byddai’n gweiddi, crio neu daro rhywun, yn enwedig ei fam. Roedd y cyfnodau hyn yn ddwys iawn ac nid oedd modd eu rhagweld, oedd yn gadael y teulu wedi’u llethu ac ddim yn gwybod sut i’w helpu.

Roedd ei chwaer fach, oedd ond yn pump oed, wedi dechrau gwingo pan fyddai CS yn gwylltio. Roedd hyn yn arwydd clir fod y tensiwn emosiynol yn y cartref yn effeithio arni hithau hefyd. Roedd ei fam yn dweud ei bod wedi blino’n lân ac wedi torri ei chalon, a dywedodd “Rwy’n gwybod nad yw’n gwneud hyn yn fwriadol, ond dydw i ddim yn gwybod beth i’w wneud dim mwy.”

Yn yr ysgol, roedd CS ym ymddwyn yr un fath. Roedd yn daclus, cwrtais ac yn boblogaidd ymysg ei cyd-ddysgwyr, ond gallai newid mewn eiliad. Roedd athrawon yn dweud ei fod yn fedrus a pheniog, ond hefyd yn ddistaw iawn ac yn amhenderfynol pan nad oedd yn cael cyfnodau emosiynol dwys. Pur anaml y byddai’n gofyn am gymorth, ac yn ystod tasgau byddai’n suddo i’w gadair, wedi ei orlethu a byddai’n ffrwydro. Mae’r berthynas rhwng yr ymddygiad yn yr ysgol a gartref yn awgrymu fod CS yn cadw llawer o’i emosiynau’n fewnol, yn ceisio ymdopi ond yn cael trafferth dan yr arwyneb.

Y Problemau Amlwg:
Roedd yn amlwg fod CS yn blentyn mewn gofid, er nad oedd ganddo’r geiriau i egluro beth roedd yn ei deimlo bob amser. Roedd yn bryderus ac roedd pethau’n ei orlethu’n hawdd, yn enwedig pan fyddai trefn y dydd yn newid neu y gofynnir iddo wneud rhywbeth oedd yn heriol iddo. Gartref, roedd hyn fel arfer yn arwain at wrthdaro; gweiddi, crio neu daro. Nid oedd yr ymddygiadau hyn yn ymwneud â herfeiddiad; roeddent yn fynegiadau o rwystredigaeth, ofn a dryswch.

Roedd yn effeithio’n ddifrifol ar ei deulu. Teimlai ei fam fel pe bai'n cerdded ar blisg wyau, yn ansicr beth allai sbarduno'r ffrwydrad nesaf. Roedd ei chwaer yn ceisio ei osgoi, a dywedodd ei dad ei fod weithiau'n osgoi dod adref yn gynnar oherwydd nad oedd yn gwybod sut i helpu.

Yn yr ysgol, roedd CS yn dawel, ond roedd yn cael ysbeidiau hefyd, ac nid oedd yn ymddangos yn hyderus. Roedd yn osgoi tasgau a oedd yn cynnwys darllen neu ysgrifennu ac yn aml yn edrych ar goll ac yn aflonyddgar yn ystod gwersi. Sylwodd yr athrawon ei fod yn troi ei orau glas, ond ei fod yn hawdd ei ddigalonni. Roedd yn amlwg bod CS yn cael trafferth mewn ffyrdd nad oeddent yn weladwy.

Ymyrraeth Therapiwtig:
Dechreuodd y therapi drwy greu lle diogel lle gallai CS ymlacio a bod yn fo ei hun. Roedd y sesiynau'n ysgafn ac yn chwareus, gan ganiatáu i CS fynegi ei deimladau trwy weithgareddau STEM, tynnu lluniau ac adrodd straeon. Dros amser, dechreuodd patrymau ddod i'r amlwg. Yn aml, byddai CS yn osgoi gweithgareddau a oedd yn cynnwys llythrennau neu eiriau. Byddai’n amlwg yn teimlo tensiwn pan ofynnwyd iddo ddarllen neu ysgrifennu, ac weithiau hyd yn oed yn cau i lawr yn llwyr.

Mae’r arsylwadau hyn wedi arwain at ddealltwriaeth ddyfnach: Roedd CS yn dangos arwyddion o ddyslecsia. Roedd hwn yn drobwynt. Mewn dim, roedd ei rwystredigaeth yn gwneud synnwyr; nid oherwydd ei fod yn "ddrwg" neu'n "anodd," ond oherwydd ei fod yn wynebu heriau nad oedd neb wedi'u cydnabod o'r blaen.

Unwaith y nodwyd dyslecsia fel problem sylfaenol bosibl, newidiodd ffocws y therapi. Yna, roedd angen helpu CS i ddeall ei deimladau ei hun, meithrin ei hyder, a chefnogi ei deulu i ymateb gydag empathi a chysondeb.

Manylion yr Ymyrraeth:
Roedd y dull therapiwtig yn gyfannol ac yn canolbwyntio ar y plentyn. Roedd yn cynnwys:
· Therapi yn defnyddio gweithgareddau: Defnyddiodd CS adeiladu STEM, celf, ac adrodd straeon i ddeall ei emosiynau. Gwnaeth hyn ei helpu i deimlo'n ddiogel a chaniatáu iddo fynegi pethau na allai eu dweud â geiriau eto.
· Cyfarpar rheoli emosiynau: Dysgodd CS dechnegau syml fel anadlu'n ddwfn, tawelu ei hun, ac ailgyfeirio'r egni sy'n dod o'i ddicter a'i rwystredigaeth mewn ffordd iachach. Roedd y cyfarpar hyn yn ei helpu i oedi a myfyrio cyn ymateb.
· Sesiynau seicoaddysg: Ymunodd ei fam a'i bennaeth â rhai sesiynau i ddysgu mwy am ddyslecsia a sut roedd yn effeithio ar CS yn emosiynol. Cawsant gymorth i symud o ymateb i'w ymddygiad i ddeall y teimladau y tu ôl i hyn a rhoi'r gefnogaeth oedd ei hangen arno.
· Cefnogaeth i rieni: Rhoddwyd strategaethau ymarferol i'w fam; fel defnyddio iaith dawel, gosod trefn glir, rhannu cyfarwyddiadau yn ddarnau llai, a chynnig dewisiadau, i helpu CS i deimlo'n fwy diogel a llai gofidus.
· Cefnogaeth yn seiliedig ar gryfder: Dathlwyd cryfderau CS, fel ei greadigrwydd, ei garedigrwydd, ei sgiliau datrys problemau, ei alluoedd corfforol, a'i gariad at chwaraeon. Roedd hyn yn ddefnyddio er mwyn meithrin hunan-barch ac atgoffa ef, a'i deulu, ei fod yn fwy na'i frwydrau.

Nid oedd y therapi yn ymwneud â CS yn unig, roedd yn ymwneud â chefnogi system y teulu gyfan a helpu pawb i deimlo'n fwy cefnogol ac wedi cysylltu â’i gilydd.

Canlyniadau:
Mae'r newidiadau'n raddol ond yn gynhyrchiol. Mae ysbeidiau emosiynol CS wedi lleihau ac yn llai dwys. Mae'n dechrau defnyddio geiriau i fynegi rhwystredigaeth yn lle taro neu weiddi. Mae ei chwaer wedi dechrau chwarae gydag ef eto, ac mae awyrgylch y cartref yn teimlo'n dawelach.

Dywedodd ei rieni eu bod yn teimlo'n fwy hyderus ac yn llai unig. Rhannodd ei fam, “Roedden ni’n arfer ofni’r nosweithiau. Nawr rydyn ni’n cael mwy o ddiwrnodau da na rhai drwg.”

Dechreuodd CS fod yn onest am ei anawsterau, y rheiny mae wedi bod yn eu cuddio ers blynyddoedd. Mewn un sesiwn, dywedodd, “Rwy’n teimlo’n well pan fydd pobl yn gwybod beth sy’n anodd i mi. Dydw i ddim yn gwylltio cymaint nawr.” Mae cael rhywun yn ei ddeall yn ei helpu i deimlo'n fwy diogel, a dylai teimlo'n fwy diogel ei helpu i dyfu.

Effaith Bosibl heb Gefnogaeth:
Heb y gefnogaeth hon, efallai y byddai ymddygiad CS wedi parhau i waethygu. Byddai mwy o straen wedi bodoli rhwng y teulu, ac efallai y byddai ei chwaer wedi datblygu ei hanawsterau emosiynol ei hun. Yn yr ysgol, efallai y byddai CS wedi dechrau syrthio ar ei hôl hi, nid oherwydd nad oedd yn glyfar, ond oherwydd y byddai ei ddyslecsia wedi aros yn gudd ac wedi effeithio ar ei ymddygiad yn fwy wrth i lwyth gwaith ysgol gynyddu dros y blynyddoedd.

Gallai fod wedi dechrau gweld ei hun fel “drwg” neu “dwp,” a allai fod wedi arwain at broblemau hirdymor gyda hunan-werth a chymhelliant. Gwnaeth ymyrraeth gynnar wahaniaeth mawr, rhoddodd y gallu i CS a'i deulu ddeall, cysylltu a symud ymlaen gyda gobaith.

Adborth:
Rhannodd mam CS ei barn yn ystod sesiwn gymorth:

“Doedden ni ddim yn sylweddoli faint roedd CS yn ei chael hi’n anodd nes iddo ddechrau’r sesiynau Fe wnaeth deall ei ddyslecsia ein helpu i'w weld yn wahanol, mae gan fy ngŵr ddyslecsia hefyd a bydd yn gallu rhannu ei brofiad gyda CS. Rydym mor ddiolchgar am y gefnogaeth, mae wedi bod yn agoriad llygaid gweld beth sydd wedi achosi'r ymddygiadau".

Mae ei geiriau’n adlewyrchu’r daith emosiynol maen nhw wedi bod arni, o ddryswch a straen i eglurder a chysylltiad. Mae therapi yn fwy na helpu CS yn unig; mae'n helpu'r teulu cyfan a'r ysgol i gefnogi CS yn well.


Astudiaeth Achos 7
Teuluoedd yn Gyntaf - Gwasanaeth Llesiant Emosiynol (GWEITHREDU DROS BLANT)
Mae Cassie yn ferch 15 oed a gafodd ei hatgyfeirio at Brosiect Llesiant Teuluoedd Ynys Mon (YMFWP) yn dilyn cyfnod o addysg gartref, pryder cyffredinol, profedigaeth ddiweddar, a hwyliau isel. 

Roedd Cassie wedi bod allan o'r ysgol ers tua blwyddyn ac wedi cael ei haddysgu gartref ers hynny. Profodd Cassie lefel uchel o bryder a phanig wrth ddychwelyd i'r ysgol yn dilyn y pandemig ac nid oedd gan yr ysgol yr adnoddau yr oedd eu hangen ar Cassie i ffynnu, gan arwain at y penderfyniad i addysgu gartref. Ar ben hynny, bu farw aelod o deulu estynedig Cassie yn sydyn tra yn y cyfeiriad cartref, gan gynyddu pryder yn ymwneud ag iechyd ar ôl y pandemig. 

Yn ystod asesiad Cassie, eglurodd hi a'i rhiant pa mor ddifrifol oedd y pryder wedi bod a sut arweiniodd hyn at lefel eithaf uchel o ynysu. Siaradodd rhiant Cassie am y rhan fwyaf o'r asesiad gan fod Cassie yn ei chael hi'n anodd ymddiried mewn oedolyn arall. Esboniodd y rhiant fod Cassie wedi cael ei chyfeirio at CAMHS, fodd bynnag nid oedd hyn yn brofiad cadarnhaol ac mae atgof Cassie o'r sesiynau hyn yn amwys. Yn ystod yr asesiad nodwyd yn gyflym pa mor bwysig fyddai i'r therapydd gynnig rhywbeth gwahanol i Cassie er mwyn ei helpu i deimlo'n gyfforddus. 

Cymerodd y therapydd amser yn gwrando ar y rhiant, ac ar Cassie pan ddewisodd gymryd rhan. Gofynnodd y therapydd gwestiynau i Cassie, a chytunwyd ar y sesiynau.

Daeth Cassie i'r sesiynau cyntaf gyda mam, gan ganiatáu i’r fam esbonio ac archwilio pethau. Darparodd y rhiant restr o bryderon a gofidiau Cassie i ni eu trafod. Ar ôl ychydig o amser, awgrymodd y therapydd leoliad lle gallai'r rhiant eistedd ac aros, oedd yn hawdd ei gyrraedd pe bai Cassie'n teimlo dan bwysau, ac roedd Cassie'n awyddus i roi cynnig ar hyn. 

Dywedodd y therapydd, er bod y rhestr yn ddefnyddiol, y byddent yn gadael i Cassie benderfynu a oeddent am sôn am unrhyw un o'r pethau hyn, gan adael y rhestr ar y bwrdd. Dros gyfnod y sesiynau, dechreuodd Cassie ddod o hyd i'w llais ac roedd ei rhiant mewn lleoliad ar wahân. Roedd rhaid i Cassie ddeall ei phanig mewn sefyllfaoedd gwahanol, gyda phobl, a'r teimladau sy'n dilyn ac yn dod cyn y panig. Ni ddefnyddio Cassie y rhestr yn aml, gan ddibynnu ar yr hyn a deimlai'n bwysig iddi yn ystod y sesiwn. 
Yn fuan yn y sesiynau gwelsom gysylltiadau rhwng rôl Cassie fel gofalwr ifanc, a'r awydd i beidio ag achosi unrhyw niwed, problemau na gofid i unrhyw un. Mae llawer o'r gwaith gyda Cassie wedi bod yn ei hannog i ddod o hyd i'w llais, i archwilio sut mae hi'n teimlo, ac i fynnu lle. I Cassie, roedd yn allweddol iddi ddysgu pa mor bwysig oedd hi: ei theimladau, ei meddyliau, ei dewisiadau a'i llais. 

Mabwysiadodd Cassie a'r therapydd ddull anffurfiol, gan ddewis peintio/lliwio wrth siarad. Bydd Cassie yn plymio i mewn ac allan o'r gweithgareddau wrth iddi gofio ac archwilio beth sydd ar ei meddwl. Mae bod yn eglur gyda Cassie, ac enwi pethau, cynnig enwau ar gyfer teimladau ac amser i fyfyrio, ac yn y pen draw dilysu profiadau Cassie wedi bod yn rhan fawr o'r daith therapiwtig. Rydym wedi dechrau sylwi pa mor bwysig yw llais Cassie, a sut mae ei chorff weithiau’n dweud rhywbeth wrthi hyd yn oed os nad yw ei hymennydd yn ei ddeall yn iawn eto. O ganlyniad, fe wnaethon ni drafod ceisio cysylltu mwy â'r corff a'r meddwl, i greu math o fyfyrdod i Cassie, yn y gobaith o leihau straen yn ystod y nos.

Mae gan Cassie un sesiwn ar ôl ac yn ddiweddar rhoddodd mam wybod i ni ei bod hi “yn mwynhau’r sesiynau’n fawr iawn”. O ystyried yr anhawster gyda phob cymorth i oedolion yn y gorffennol diweddar, mae'n gamp fawr bod Cassie wedi gallu ymgysylltu â'r gefnogaeth cystal ag y mae hi wedi gwneud.


Astudiaeth Achos 8
Teuluoedd yn Gyntaf - Gwasanaeth Llesiant Emosiynol (GWEITHREDU DROS BLANT)
Cyfeiriwyd B, sy’n naw mlwydd oed, i wasanaeth llesiant emosiynol Ynys Môn er mwyn derbyn cymorth therapiwtig. Gwnaed yr atgyfeiriad ar ran B gan Hwb Cymorth Cynnar Ynys Môn pan oedd mewn cyfnod o osgoi mynd i’r ysgol yn seiliedig ar ei emosiynau. 

Wrth gwblhau asesiad cychwynnol, yn y cyfarfod cyntaf rhwng y cleient a’r therapydd, er mwyn casglu gwybodaeth bwysig am bryderon presennol y cleient, cyflwynwyd y cyfarpar asesu PI-ED i fesur lefel gofid emosiynol B. Mae’r cyfarpar yn defnyddio Likert 4 pwynt ar gyfer sgorio, a dangosodd hyn fod heriau a phryderon B yn bennaf yn seiliedig ar ei orbryder a’i hunan-hyder. 

Edrychwyd hefyd ar fywyd B gartref, ac er bod mam wedi dweud fod B yn hapus gartref, dywedodd ei bod yn dioddef o orbryder hefyd, a bod angen mawr arni i gadw popeth yn lân a threfnus. Gyda’r wybodaeth hon, llwyddasom i feddwl am gynllun penodol fyddai’n cefnogi B a’i deulu. 
Cyflwynwyd B i’r lleoliad therapiwtig oedd yn cynnig sawl cyfle chwarae therapiwtig yn ogystal â chyfarpar i helpu i gefnogi hunanhyder a theimladau o orbryder. Cafodd B y rhyddid i edrych ar yr hyn oedd ar gael ar ei gyfer, oedd yn cefnogi ei allu i fagu hyder wrth wneud penderfyniadau. Roedd chwarae gyda ‘sleim’ yn boblogaidd iawn, ac roedd yn rhywbeth na chafodd gyfle i’w wneud gartref oherwydd angen y fam i gadw popeth yn daclus a threfnus. 

Gwnaeth y ‘sleim’ gludiog a hyblyg helpu i gefnogi system reoli B. Llwyddodd i feithrin hyder nid yn unig yn y lleoliad ond gyda’r therapydd oedd yn derbyn y llanast. Wrth siarad am deimladau B, roedd yn gallu cymharu’r ‘sleim’ gydag “amser deunydd meddal” yn yr ysgol - gwnaeth hyn helpu i wella goddefgarwch B a galluogi’r therapydd i gyflwyno syniadau a chysyniadau all gefnogi B i fanteisio ar ei addysg. 

Yn ystod sesiwn rhif 3, gwahoddwyd y fam i gymryd rhan mewn sesiwn i’r teulu, lle roedd B yn dangos iddi sut i wneud ‘sleim’. Roedd hwn yn drobwynt i’r teulu cyfan, oherwydd roedd y fam yn gallu clywed am rai o’r heriau roedd B wedi bod yn eu cadw iddo’i hun am yr ysgol. Roedd mam yn gallu adnabod sut mae rhai o’i harferion hi ei hun wedi cyfrannu at orbryder B, ac roedd B yn gallu rhannu bod gadael mam i fynd i’r ysgol yn teimlo’n “frawychus”. 

Ar wahân i hyn, cynigiwyd cymorth rhiantu therapiwtig i mam oedd yn ei helpu i reoli sgyrsiau heriol yn ymwneud ag ofna B, yn ogystal â’i ofnau ei hun. Cyflwynwyd WINE Language, cyfarpar cyfathrebu therapiwtig, oedd yn cynrychioli cyfathrebu ystyriol ac empathig, ac mewn amser, dechreuodd B feddwl a theimlo’n gadarnhaol am fynd yn ôl i’r ysgol. 

Ers y therapi, mae B wedi dechrau ail-integreiddio mewn lleoliad addysgol. Mae ysgol B wedi rhoi trefniadau ar waith ble gall fynychu’r ysgol yn rhan amser. Mae hyn wedi helpu B i fagu hyder ac addasu i amgylchedd roedd unwaith yn meddwl oedd yn “risg” ac yn peri “ofn” iddo. Er bod B dal yn wynebu heriau sy’n ymwneud â’r ysgol, mae B a mam bellach yn teimlo’n fwy medrus i wynebu heriau’n hyderus. Ar ôl cael profiad cadarnhaol gyda therapi, mae mam wedi ceisio cefnogaeth ar gyfer ei gorbryder ei hun, ac yn raddol mae’n gweld ei heriau ei hun yn lleihau.

Adborth
“Rwyf wedi synnu bod B wedi mwynhau dod i therapi cymaint a hyn”. Dydy siarad am yr ysgol ddim yn teimlo’n gymaint o faich ddim mwy. Gofynnodd B i mi ffonio’r ysgol ar ôl y sesiwn heddiw. Fe wnaethon ni hynny, ac maen nhw wedi dweud wrthyn ni am fynd am gyfarfod. Rydw i ar ben fy nigon.”  Mam
“Fe adawodd mam i mi chwarae gyda ‘sleim’ gartref wythnos diwethaf, ac fe wnes lanast ond doedd dim ots am hynny.”  B
“Rydw i eisiau dod yn ôl eto ac eto”. B
“Rydw i’n mynd yn ôl i’r ysgol am ddau ddiwrnod yr wythnos nesaf” B.

